
Annotatsiya. Ushbu maqolada tijorat banklari likvidligini boshqarishda zamonaviy metodologik yondashuvlarning 
mazmuni va ularning bank faoliyati barqarorligiga ta’siri tahlil qilinadi. Tadqiqot jarayonida likvidlik risklarini baholash, aktiv 
va passivlarni boshqarish, Basel III standartlari, shuningdek stress-testlash usullarining bank likvidligini ta’minlashdagi 
o‘rni ilmiy jihatdan o‘rganildi. Empirik va taqqoslama tahlil metodlari asosida banklarning likvidlik ko‘rsatkichlari va ularni 
boshqarish mexanizmlarining samaradorligi baholandi. Tadqiqot natijalari shuni ko‘rsatadiki, zamonaviy riskga asoslangan 
yondashuvlarni qo‘llash banklarning qisqa va uzoq muddatli majburiyatlarini bajarish qobiliyatini oshiradi. Shuningdek, 
likvidlik buferlarini shakllantirish va stress-testlash amaliyotini keng joriy etish bank tizimi barqarorligini mustahkamlashga 
xizmat qiladi. Mazkur maqola bank mutaxassislari, moliyaviy tahlilchilar va ilmiy tadqiqotchilar uchun foydali ilmiy manba 
hisoblanadi.

Kalit soʻzlar: bank likvidligi, likvidlikni boshqarish, likvidlik riski, zamonaviy metodologik yondashuvlar, Basel III standartlari, 
LCR, NSFR, stress-testlash, aktiv va passivlarni boshqarish, bank tizimi barqarorligi.
Abstract. This article analyzes the essence of modern methodological approaches to liquidity management in commercial 
banks and their impact on the stability of banking operations. The study scientifically examines the role of liquidity risk 
assessment, asset and liability management, Basel III standards, as well as stress-testing methods in ensuring bank 
liquidity. Based on empirical and comparative analysis methods, the liquidity indicators of banks and the effectiveness of 
their liquidity management mechanisms are evaluated. The research findings indicate that the application of modern risk-
based approaches enhances banks’ ability to meet their short-term and long-term obligations. Furthermore, the formation 
of liquidity buffers and the widespread implementation of stress-testing practices contribute to strengthening the stability 
of the banking system. This article serves as a valuable academic resource for banking professionals, financial analysts, 
and researchers.

Key words: bank liquidity, liquidity management, liquidity risk, modern methodological approaches, Basel III standards, 
Liquidity Coverage Ratio (LCR), Net Stable Funding Ratio (NSFR), stress testing, asset and liability management, 
banking system stability.
Аннотация. В данной статье анализируется содержание современных методологических подходов к управлению 
ликвидностью коммерческих банков и их влияние на устойчивость банковской деятельности. В процессе 
исследования с научной точки зрения изучена роль оценки рисков ликвидности, управления активами и 
пассивами, стандартов Basel III, а также методов стресс-тестирования в обеспечении банковской ликвидности. 
На основе эмпирических и сравнительных методов анализа были оценены показатели ликвидности банков и 
эффективность механизмов их управления. Результаты исследования показывают, что применение современных

риск-ориентированных подходов повышает способность банков выполнять свои краткосрочные и долгосрочные 
обязательства. Кроме того, формирование буферов ликвидности и широкое внедрение практики стресс-
тестирования способствуют укреплению устойчивости банковской системы. Данная статья представляет собой 
полезный научный источник для банковских специалистов, финансовых аналитиков и научных исследователей.

Ключевые слова: банковская ликвидность, управление ликвидностью, риск ликвидности, современные 
методологические подходы, стандарты Basel III, коэффициент покрытия ликвидности (LCR), коэффициент чистого 
стабильного фондирования (NSFR), стресс-тестирование, управление активами и пассивами, устойчивость 
банковской системы.

K I R I S H
Zamonaviy moliyaviy tizimda raqamli texnologiyalar va moliyaviy innovatsiyalarning jadal rivojlanishi 

tijorat banklari faoliyatida likvidlikni boshqarish masalasining ahamiyatini yanada oshirmoqda. Global moliya 
bozorlarida yuz berayotgan beqarorlik, moliyaviy inqirozlar va tashqi iqtisodiy xatarlar sharoitida banklarning 
barqaror faoliyat yuritishi ularning likvidlik holatini samarali boshqarish qobiliyatiga bevosita bog‘liqdir. Ayniqsa, 
banklarning qisqa va uzoq muddatli majburiyatlarini o‘z vaqtida bajarishi moliyaviy barqarorlikning muhim omili 
hisoblanadi.

O‘zbekistonda bank tizimini isloh qilish jarayonida moliyaviy barqarorlikni ta’minlash va bank faoliyatini 
xalqaro standartlarga moslashtirish ustuvor yo‘nalishlardan biri sifatida belgilangan. So‘nggi yillarda bank 
xizmatlarining raqamlashtirilishi va moliyaviy operatsiyalarning kengayishi natijasida banklar balansida likvidlikni 
boshqarishga bo‘lgan talab sezilarli darajada ortdi. Shu bilan birga, bank likvidligini boshqarishda ko‘plab tijorat 
banklari hanuzgacha an’anaviy usullarga tayanib kelmoqda, bu esa zamonaviy moliyaviy xatarlar sharoitida 
yetarli samara bermayapti.

Basel III xalqaro standartlarining joriy etilishi bank likvidligini boshqarishda yangi metodologik yondashuvlarni 
qo‘llashni taqozo etmoqda [1]. Xususan, likvidlik risklarini baholash, stress-testlash, yuqori likvidli aktivlardan 
iborat buferlarni shakllantirish va aktiv hamda passivlarni muvofiqlashtirish mexanizmlari banklar faoliyatida 
muhim ahamiyat kasb etmoqda. Biroq ushbu yondashuvlarning amaliyotga to‘liq tatbiq etilishi barcha banklarda 
bir xil darajada emas [7].

Shu munosabat bilan, ushbu maqolada bank likvidligini boshqarishda zamonaviy metodologik 
yondashuvlarning mazmuni, ularning bank faoliyati samaradorligiga ta’siri hamda O‘zbekiston bank tizimi 
sharoitida ushbu yondashuvlarni qo‘llash imkoniyatlari tahlil qilinadi. Tadqiqot natijalari tijorat banklarida 
likvidlikni boshqarish tizimini takomillashtirish va moliyaviy barqarorlikni mustahkamlashga qaratilgan ilmiy-
amaliy tavsiyalar ishlab chiqishga xizmat qiladi.

M A V Z U G A  O I D  A D A B I Y O T L A R  S H A R H I
Tijorat banki likvidligi bankning barcha qarzlarini va majburiyatlarini toʻliq va belgilangan muddatda qoplay 

olish qobiliyatini tavsiflaydi. Bu qobiliyat bankning yetarli miqdorda kapitalga ega boʻlishiga va aktivlarini 
shunday tuzishiga bogʻliqki, ularning tarkibi va muddatlari uning majburiyatlarining tarkibi va muddatlari bilan 
mos kelishi bilan belgilanadi.

Iqtisodiy adabiyotlarda iqtisodchilar bank likvidligiga, odatda, deyarli bir xil ta’rif berishadi. Faqat likvidlilik 
tushunchasiga turlicha yondashuvlar mavjud. Jumladan, J. Sinkey tomonidan bank likvidliligiga “bank potensial 
likvid aktivlarni naqd pulga tez aylantira olish qobiliyatiga ega bo‘lishi va zarurat tug‘ilganda tezkor moliyaviy 
bozor instrumentlari orqali likvidlilikni jalb qila olish qobiliyati” shaklida ta’rif berilgan.

Iqtisodchi V. Ivanov bank likvidliligiga “oʻz vaqtida va eng kam xarajat bilan bankning oʻz majburiyatlarini va 
mijozlarning kredit boʻyicha talablarini bajarish qobiliyati” shaklida ta’rif beradi.

F. Mishkin bank likvidliligiga “bankning qisqa muddatli majburiyatlarini uzluksiz va to‘liq bajarish qobiliyati, 
va ushbu qobiliyat izdan chiqsa, bank yugurib ketish (bank run) kabi xatarlar kelib chiqadi. Shu bois, F. Mishkin 
banklar uchun qat’iy likvidlik me’yorlari va zarur holatda Markaziy bank likvidlik yordamini muhim” deya ta’rif 
beradi.

I. Larionova bank likvidligini boshqarishda kutilayotgan pul oqimlarini prognoz qilish masalasiga alohida 
e’tibor qaratgan. Uning tadqiqotlariga ko‘ra, bank o‘z rejalashtirilgan va rejalashtirilmagan pul oqimlarini oldindan 
hisobga olishi, jumladan, aniq bajarilish muddati ko‘rsatilmagan shartnomalardan kelib tushuvchi ehtimoliy 
oqimlarni ham inobatga olishi likvidlikni ta’minlashda muhim omil hisoblanadi. I. Larionovaning yondashuvi 
shuni ko‘rsatadiki, bank aktiv va passivlar bo‘yicha pul oqimlarining muddatlar bo‘yicha uyg‘unligini ta’minlasa, 
likvidlik inqirozlarining oldini olish osonlashadi.

V. Usoskin bank aktivlarining sifati va xatarlarini boshqarish orqali likvidlikni ta’minlash masalasini o‘rgangan 
yetakchi olimlardan biri hisoblanadi. V. Usoskinning ta’kidlashicha, bank aktivlarining asosiy qismini tashkil 
etuvchi kreditlar portfeli sifati likvidlik barqarorligiga bevosita ta’sir qiladi. U kredit portfelining sifatini oshirish 
uchun mijozlarning kreditga layoqatliligini chuqurroq baholash tizimini joriy etish va portfelni diversifikatsiya 
qilish prinsipiga qat’iy rioya etish lozimligini taklif etgan.

Fikrimizcha, bunday yondashuv orqali banklar kredit xatarlarini kamaytirib, nolikvidlik holatlarining oldini 
olishga erishadi. Shuningdek, banklarda naqd pul va muomaladagi mablag‘lar ulushini optimal darajada 
ushlab turish, zarur bo‘lganda likvid aktivlarni sotish yoki garov evaziga mablag‘ jalb qilish kabi choralarni ham 
rag‘batlantiradi.

O. Zaxarova esa bank likvidliligiga “bankning qarz, moliyaviy va balansdan tashqari majburiyatlarini bajara 
olish qobiliyati” deb ta’rif beradi.

Bank likvidligining turli ta’riflari banklar tomonidan taqdim etiladigan xizmatlar keng doirasini ko‘rsatadi. 
Bank likvidligi bankning zarurat tug‘ilganda va yetarli miqdorda likvid aktivlarni olish qobiliyati sifatida ta’riflanishi 
mumkin, bu esa unga darhol va kelajakdagi moliyaviy majburiyatlarni qondirishga hamda iste’molchi kredit 
ehtiyojlarini samarali ravishda hal qilishga imkon beradi.

Fikrimizcha, bank likvidligi deganda bank tomonidan o‘zining joriy va kelajakdagi majburiyat va to‘lovlarini 
hamda kredit bo‘yicha mijozlarning talablarini o‘z vaqtida bajarish maqsadida kerakli vaqtda va miqdorda, hech 
qanday zarar ko‘rmasdan likvid mablag‘larni jalb qila olish qobiliyatlari yig‘indisi tushuniladi.

T A D Q I Q O T  M E T O D O L O G I YA S I
Mazkur tadqiqot bank likvidligini boshqarishda zamonaviy metodologik yondashuvlarning samaradorligini 

baholashga qaratilgan bo‘lib, unda kompleks ilmiy-tadqiqot metodologiyasi qo‘llanildi. Tadqiqot jarayonida 
nazariy va empirik tahlil usullarini uyg‘unlashtirgan holda bank likvidligini boshqarish mexanizmlarining 
konseptual asoslari va ularning amaliy natijalari tizimli ravishda o‘rganildi.

Tadqiqotning nazariy bazasi bank likvidligi va likvidlik risklarini boshqarish sohasidagi klassik va zamonaviy 
ilmiy yondashuvlarga, jumladan, riskka asoslangan boshqaruv konsepsiyasi, aktiv va passivlarni boshqarish 
(ALM) nazariyasi hamda Basel III xalqaro prudensial standartlariga tayangan holda shakllantirildi [2,4]. Ushbu 
yondashuvlar doirasida bank likvidligi faqat statik balans ko‘rsatkichlari emas, balki vaqt omili, risk darajasi va 
stress holatlariga sezgirlik nuqtayi nazaridan baholandi.

Empirik tahlil jarayonida O‘zbekiston tijorat banklarining moliyaviy hisobotlari va ochiq statistik ma’lumotlari 
asosida likvidlik ko‘rsatkichlari tahlil qilindi. Xususan, qisqa va uzoq muddatli likvidlikni baholash uchun LCR 
(Liquidity Coverage Ratio) va NSFR (Net Stable Funding Ratio) ko‘rsatkichlari hisoblandi hamda ularning 
dinamikasi va tarkibiy o‘zgarishlari o‘rganildi. Ushbu ko‘rsatkichlar banklarning likvidlik pozitsiyasini zamonaviy 
xalqaro talablarga mos ravishda baholash imkonini berdi [8].

Tadqiqotda taqqoslama tahlil usuli yordamida an’anaviy likvidlik boshqaruv yondashuvlari bilan zamonaviy 
metodologik yondashuvlarning farqlari aniqlanib, ularning bank moliyaviy barqarorligiga ta’siri solishtirildi. 
Bundan tashqari, stress-testlash metodologiyasi asosida turli noqulay ssenariylar — depozitlar oqimining 
qisqarishi, moliya bozorlaridagi likvidlikning pasayishi hamda foiz va valyuta risklarining kuchayishi holatlarida 
bank likvidligi barqarorligi baholandi.

Shuningdek, aktiv va passivlarni boshqarish mexanizmlarini tahlil qilishda gap-tahlil (maturity gap 
analysis) va likvidlik oqimlarini prognozlash usullaridan foydalanildi. Bu usullar bank balansidagi muddat 
nomutanosibliklarini aniqlash hamda potentsial likvidlik tanqisligini oldindan baholash imkonini berdi. Tadqiqot 
jarayonida olingan natijalar asosida bank likvidligini boshqarish tizimini takomillashtirish bo‘yicha ilmiy xulosalar 
shakllantirildi.

Umuman olganda, qo‘llanilgan metodologiya bank likvidligini boshqarishda zamonaviy yondashuvlarning 
nazariy asoslanganligi va amaliy samaradorligini kompleks baholash imkonini berib, tadqiqot natijalarining 
ishonchliligi va ilmiy ahamiyatini ta’minladi.

T A H L I L  V A  N A T I J A L A R
Tadqiqot natijalari shuni ko‘rsatadiki, zamonaviy bank tizimida likvidlikni boshqarish strategik ahamiyat 

kasb etib, banklarning moliyaviy barqarorligini ta’minlash va risklarni kamaytirishda muhim vosita hisoblanadi. 
Zamonaviy metodologik yondashuvlar, xususan, riskka asoslangan boshqaruv, stress-testlash va Basel III 
standartlariga mos likvidlik ko‘rsatkichlaridan foydalanish banklarning qisqa va uzoq muddatli majburiyatlarini 
samarali bajarish imkoniyatini oshiradi [3]. Ushbu yondashuvlar banklarga nafaqat mavjud likvidlik holatini 
baholash, balki ehtimoliy salbiy ssenariylarga oldindan tayyorgarlik ko‘rish imkonini ham beradi.

Tahlil natijalariga ko‘ra, LCR va NSFR kabi ko‘rsatkichlardan tizimli foydalanish bank likvidligini boshqarishda 
an’anaviy koeffitsiyentlarga nisbatan ancha samarali hisoblanadi. Ushbu ko‘rsatkichlar orqali banklar likvid 
aktivlar yetarliligini aniq baholashi va resurs bazasini barqarorlashtirishi mumkin. Shu bilan birga, zamonaviy 
metodologik yondashuvlar banklarga likvidlikni boshqarishda xarajatlarni optimallashtirish va resurslardan 
yanada oqilona foydalanish imkonini beradi [9].

Zamonaviy bank faoliyati, ayniqsa, yuqori raqobat va moliyaviy xatarlar kuchaygan sharoitda, likvidlik 
risklarini chuqur tahlil qilishni talab etadi. Tadqiqot davomida stress-testlash usullaridan foydalanish bank 
likvidligining turli salbiy omillarga sezgirligini aniqlashda muhim ahamiyatga ega ekanligi aniqlandi. Xususan, 
depozitlar oqimining qisqarishi, moliya bozorlarida likvidlikning pasayishi va foiz stavkalari o‘zgarishi sharoitida 
banklarning likvidlik holati sezilarli darajada yomonlashishi mumkinligi kuzatildi. Shu sababli, stress-testlash 
bank likvidligini boshqarishda muhim analitik vosita sifatida namoyon bo‘lmoqda.

Xalqaro tadqiqotlar natijalari ham ushbu xulosalarni tasdiqlaydi. Masalan, Basel qo‘mitasi tadqiqotlariga 
ko‘ra, “riskka asoslangan likvidlik boshqaruvi bank tizimining barqarorligini oshirishda hal qiluvchi omil 

hisoblanadi” [5]. Ushbu yondashuv O‘zbekiston bank tizimi uchun ham dolzarb bo‘lib, banklar likvidlikni 
boshqarishda faqat normativ talablar bilan cheklanib qolmasdan, strategik rejalashtirishga e’tibor qaratishlari 
zarurligini ko‘rsatadi. Amaliy tahlillar shuni ko‘rsatadiki, aktiv va passivlarni muvofiqlashtirish mexanizmlaridan 
samarali foydalanayotgan banklarda likvidlik tanqisligi xavfi sezilarli darajada past bo‘ladi.

Shuningdek, tadqiqot natijalari banklarda yuqori likvidli aktivlardan iborat likvidlik buferlarini shakllantirish 
muhimligini ko‘rsatdi. Bunday buferlar banklarga kutilmagan moliyaviy zarbalar sharoitida barqarorlikni saqlab 
qolish imkonini beradi. Shu nuqtayi nazardan, banklar o‘z likvidlik siyosatini zamonaviy metodologik yondashuvlar 
asosida qayta ko‘rib chiqishi va moliyaviy barqarorlikni ta’minlashga qaratilgan kompleks choralarni amalga 
oshirishi lozim.

Ko‘plab xalqaro va mahalliy tadqiqotlar bank likvidligini boshqarishda zamonaviy metodologik 
yondashuvlarning muhim ahamiyatga ega ekanini ko‘rsatadi. Ushbu tadqiqot doirasida O‘zbekiston 
Respublikasi Tashqi iqtisodiy faoliyat milliy bankining (Milliy bank) 2020–2025 yillardagi moliyaviy hisobotlari 
asosida olib borilgan tahlillar ham ushbu xulosani tasdiqlaydi. Xususan, bank aktivlari hajmining barqaror o‘sishi 
va likvid aktivlar ulushining kengayishi bankda likvidlikni boshqarish mexanizmlarining bosqichma-bosqich 
takomillashayotganini ko‘rsatadi.

Milliy bank moliyaviy hisobotlari shuni ko‘rsatadiki, so‘nggi besh yil davomida Markaziy bankdagi 
mablag‘lar, boshqa banklardagi hisobvaraqlar hamda qimmatli qog‘ozlarga qilingan investitsiyalar sezilarli 
darajada oshgan. Ushbu holat bankning qisqa muddatli majburiyatlarini bajarish qobiliyatini mustahkamlab, 
likvidlik risklarini kamaytirishga xizmat qilmoqda. Ayniqsa, 2022–2025 yillarda qimmatli qog‘ozlar portfelining 
kengayishi likvidlikni ta’minlashda muhim bufer vazifasini bajarayotganini ko‘rsatadi.

Xalqaro tajriba ham buni tasdiqlaydi. Basel III standartlariga ko‘ra, banklar yuqori likvidli aktivlar ulushini 
oshirish orqali moliyaviy barqarorlikni ta’minlashi lozim. Ushbu yondashuv Milliy bank faoliyatida ham aks etib, 
bank balansida likvid aktivlar hajmining o‘sishiga olib kelgan. Natijada, bankning LCR va NSFR kabi likvidlik 
ko‘rsatkichlarini barqaror darajada ushlab turish imkoniyati ortmoqda [6].

Shuningdek, tahlillar shuni ko‘rsatadiki, depozitlar bazasining kengayishi bank likvidligini boshqarishda 
muhim omil hisoblanadi. 2020–2025 yillarda talab qilib olinguncha va muddatli depozitlar hajmining oshishi 
bankning ichki resurslarga tayanish darajasini kuchaytirgan. Bu holat bankni tashqi moliyalashtirishga kamroq 
bog‘liq qilib, likvidlik risklarini pasaytiradi.

Umuman olganda, Milliy bank moliyaviy hisobotlari asosidagi munozara natijalari bank likvidligini 
boshqarishda zamonaviy metodologik yondashuvlar — xususan, aktivlarni diversifikatsiya qilish, likvid aktivlar 
ulushini oshirish va kapital bazasini mustahkamlash — samarali ekanini ko‘rsatadi. Ushbu yondashuvlarni 
chuqurlashtirish bankning moliyaviy barqarorligini yanada oshirishga xizmat qiladi (1-rasm).

1-rasm. Milliy bank aktivlarining indeks asosida o‘sish suratlari1

1	  www.nbu.uz rasmiy sayti ma’lumotlari asosida Muallaif tomonidan shakllanitirildi

1-rasmdan ko‘rinib turibdiki, Milliy bank jami aktivlarining o‘sishi barcha yillarda bir xil sur’atda kechmagan. 
2022-yilda indeksning keskin oshishi bank aktivlari tarkibida muhim tarkibiy o‘zgarishlar sodir bo‘lganidan dalolat 
beradi. Keyingi yillarda esa o‘sish sur’atlarining nisbatan sekinlashuvi bank tomonidan likvidlikni ehtiyotkorlik 
bilan boshqarish siyosati olib borilganini ko‘rsatadi. Ushbu holat bank likvidligini boshqarishda faqat miqdoriy 
kengayish emas, balki sifat jihatidan muvozanatli yondashuv qo‘llanilganini anglatadi (2-rasm).

2-rasm. Milliy bank balans tarkibining strukturaviy o‘zgarishi2

2-rasm ma’lumotlariga ko‘ra, Milliy bank balansida 2020–2025 yillar davomida tarkibiy o‘zgarishlar 
yuz bergani ko‘rinadi. Xususan, 2022-yilda likvid aktivlar ulushining keskin kengayishi bank tomonidan 
ehtiyotkorlikka asoslangan likvidlik siyosati kuchaytirilganidan dalolat beradi. Keyingi yillarda esa kreditlar 
va depozitlar o‘rtasidagi nisbatning muvozanatlashuvi bank likvidligini boshqarishda strukturaviy yondashuv 
ustuvor bo‘lganini ko‘rsatadi (3-rasm).

3-rasm. Milliy bank likvidlik bosimi: Kredit-depozit nisbati3

2	  www.nbu.uz rasmiy sayti ma’lumotlari asosida Muallaif tomonidan shakllanitirildi
3	  www.nbu.uz rasmiy sayti ma’lumotlari asosida Muallaif tomonidan shakllanitirildi

Kreditlar va depozitlar nisbatini nuqtaviy grafikda tasvirlash bank likvidligiga bo‘lgan bosimning yillar 
kesimidagi o‘zgaruvchanligini ko‘rsatadi. Ayrim yillarda kreditlar hajmining depozitlardan tezroq o‘sishi likvidlik 
risklarining kuchayganini anglatadi. Shu bilan birga, nisbatning keskin o‘zgarishsiz saqlanishi bank tomonidan 
riskka asoslangan muvozanatli siyosat olib borilganini ko‘rsatadi (4-rasm).

4-rasm. Milliy bank likvidlik stress-ssenariylarining tahlili4

4-rasm ma’lumotlari shuni ko‘rsatadiki, Milliy bank faoliyatida bazaviy sharoitlarda likvidlik darajasi barcha 
yillarda prudensial minimumdan yuqori saqlanib qolgan. Biroq salbiy tashqi va ichki omillar ta’siri kuchaygan sari 
likvidlik ko‘rsatkichlarining pasayish ehtimoli ortib boradi. Ayrim yillarda likvidlik darajasining kritik chegaraga 
yaqinlashuvi bank likvidligini boshqarishda ehtiyotkorlik tamoyillarini kuchaytirish zarurligini ko‘rsatadi. Ushbu 
holat banklar tomonidan likvidlik buferlarini shakllantirish va riskka asoslangan boshqaruv mexanizmlarini 
qo‘llash muhimligini tasdiqlaydi.

Umuman olganda, Milliy bank misolida o‘tkazilgan munozara shuni ko‘rsatadiki, zamonaviy metodologik 
yondashuvlar bank likvidligini boshqarishda sezilarli ijobiy natijalar bermoqda. Biroq ushbu yondashuvlarning 
samaradorligini yanada oshirish uchun kredit va depozitlar o‘rtasidagi muvozanatni kuchaytirish, likvid 
aktivlar tarkibini optimallashtirish hamda stress sharoitlariga nisbatan oldindan tayyorgarlik mexanizmlarini 
takomillashtirish muhim ahamiyat kasb etadi.

X U L O S A  V A  T A K L I F L A R
Mazkur tadqiqot natijalari bank likvidligini boshqarishda zamonaviy metodologik yondashuvlarning 

muhim ahamiyatga ega ekanini tasdiqlaydi. Milliy bankning 2020–2025 yillardagi moliyaviy hisobotlari asosida 
o‘tkazilgan tahlillar bank likvidligini boshqarish jarayonida izchil ijobiy siljishlar mavjudligini ko‘rsatdi. Xususan, 
bank aktivlari hajmining barqaror o‘sishi, likvid aktivlar ulushining kengayishi hamda kapital bazasining 
mustahkamlanishi bankning qisqa va uzoq muddatli majburiyatlarini bajarish qobiliyatini oshirgan.

Shu bilan birga, tadqiqot natijalari bank likvidligini boshqarishda faqat miqdoriy kengayish yetarli emasligini, 
balki likvidlik sifatini ta’minlash va strukturaviy muvozanatni saqlash zarurligini ko‘rsatdi. Kreditlar va depozitlar 
o‘rtasidagi nisbatning ayrim davrlarda likvidlikka bosim o‘tkazgani, shuningdek, stress sharoitlarida likvidlik 
darajasining prudensial minimumga yaqinlashishi ehtimoli mavjudligi bank likvidligini boshqarishda ehtiyotkorlik 
va riskka asoslangan yondashuvlarni yanada kuchaytirishni taqozo etadi.

O‘tkazilgan stress-ssenariy tahlillari bankning joriy sharoitlarda barqarorligini tasdiqlagan bo‘lsa-da, salbiy 
tashqi va ichki omillar kuchaygan holatlarda likvidlik buferlarining yetarliligi doimiy nazoratni talab qilishini 

4	  www.nbu.uz rasmiy sayti ma’lumotlari asosida Muallaif tomonidan shakllanitirildi

ko‘rsatdi. Bu esa stress-testlash mexanizmlarini faqat normativ talab sifatida emas, balki strategik boshqaruv 
vositasi sifatida qo‘llash zarurligini anglatadi.

Umuman olganda, tadqiqot natijalari Milliy bankda likvidlikni boshqarish tizimini takomillashtirishda 
aktiv va passivlarni muvofiqlashtirish, likvid aktivlar tarkibini optimallashtirish hamda depozitlar bazasini 
barqarorlashtirishga qaratilgan zamonaviy metodologik yondashuvlarning samarali ekanini ko‘rsatadi. Ushbu 
yondashuvlarni chuqurlashtirish bankning moliyaviy barqarorligini mustahkamlash, likvidlik risklarini cheklash 
va bank tizimining umumiy barqarorligiga ijobiy ta’sir ko‘rsatishga xizmat qiladi.

